
TADBIRKORLIK FAOLIYATINING RESURS 
SALOHIYATI VA UNI BAHOLASHNING NAZARIY 
YONDASHUVLARI

Annotatsiya: Ushbu maqolada tadbirkorlik faoliyatida foydalaniladigan resurs salohiyatining mazmuni va mohiyati 
yoritilgan. Resurs salohiyatidan foydalanish bilan bog‘liq darajalar va unga nisbatan mavjud yondashuvlar hamda ularning 
tasnifi ko‘rib chiqilgan. Shuningdek, tadbirkorlik faoliyatida resurs salohiyatidan samarali foydalanishda uchraydigan ayrim 
muammolar tahlil qilingan. Resurslardan foydalanish samaradorligini oshirish bo‘yicha tegishli tavsiyalar ishlab chiqilgan.

Kalit soʻzlar: resurs salohiyati, makro daraja, mikro daraja, manba, imkoniyat, mablag‘, zaxira, omillar majmui, umumiy 
imkoniyatlar, resurslar to‘plami, sifat yondashuvi, miqdoriy yondashuv, resurs salohiyatining tasnifi.

Abstract: This article presents the content and essence of resource potential used in entrepreneurial activity. It identifies 
the levels and approaches related to the utilization of resource potential and their classification. In addition, the article 
analyzes several problems encountered in the effective use of resource potential in entrepreneurship. Relevant 
recommendations have been developed to improve the efficiency of resource utilization.

Key words: resource potential, macro level, micro level, source, opportunity, funds, reserves, set of factors, general 
opportunities, set of resources, qualitative approach, quantitative approach, classification of resource potential.

Аннотация: В статье раскрыты содержание и сущность ресурсного потенциала, используемого в 
предпринимательской деятельности. Рассмотрены уровни и подходы, связанные с использованием ресурсного 
потенциала, а также их классификация. Также проанализированы отдельные проблемы, возникающие при 
эффективном использовании ресурсного потенциала в предпринимательстве. Разработаны соответствующие 
рекомендации по повышению эффективности использования ресурсов.

Ключевые слова: ресурсный потенциал, макроуровень, микроуровень, источник, возможность, средства, резервы, 
совокупность факторов, общие возможности, совокупность ресурсов, качественный подход, количественный 
подход, классификация ресурсного потенциала.

K I R I S H
Iqtisodiy tizim barqarorligini ta’minlashning muhim yo‘nalishlaridan biri-bu raqobat muhitini shakllantirish, 

bozorni tovar va xizmatlar bilan to‘ldirish, aholi bandligini ta’minlash hamda barcha darajadagi iqtisodiy va 
ijtimoiy muammolarni hal etishda bozor instituti sifatida tadbirkorlikni keng ko‘lamda rivojlantirishdir.

Shu bilan birga, tadbirkorlikni rivojlantirishda resurs salohiyatidan samarali foydalanish imkoniyatlarini 
yanada kengaytirish dolzarb masala sifatida namoyon bo‘lmoqda. Ayni paytda ushbu yo‘nalishda rivojlanish 
zaminlari mavjud bo‘lib, ularni to‘liq ishga solish orqali tadbirkorlik subyektlarining raqobatbardoshligini 
oshirish mumkin. Xususan, makroiqtisodiy beqarorlik sharoitida resurslardan oqilona va maqsadli foydalanish 
tadbirkorlikni strategik rivojlantirishning muhim omillaridan biri sifatida e’tirof etilmoqda. Bu esa davlat va 
hududiy darajadagi iqtisodiy barqarorlikka hissa qo‘shuvchi muhim omil bo‘lib xizmat qilmoqda.

Mamlakat iqtisodiyotining barqarorligi va iqtisodiy xavfsizligini ta’minlashda ustuvor yo‘nalishlardan biri 
— resurs salohiyatidan oqilona va samarali foydalanish asosida tadbirkorlik subyektlarining barqaror faoliyat 
yuritishini qo‘llab-quvvatlovchi mexanizmlarni shakllantirishdan iboratdir. Bu esa, o‘z navbatida, resurslarni 
boshqarishning samarali usullari va zamonaviy vositalarini ishlab chiqish hamda ularni yagona va funksional 
tizim doirasida integratsiyalashni talab etadi. Bunday yondashuv nafaqat tadbirkorlikning raqobatbardoshligini 
oshiradi, balki iqtisodiy tizimning umumiy barqarorligiga xizmat qiladi.

M A V Z U G A  O I D  A D A B I Y O T L A R  S H A R H I
Mahalliy va xorijiy adabiyotlarda tadbirkorlik tuzilmalarining resurs salohiyatidan samarali foydalanish 

masalalariga bag‘ishlangan ko‘plab ilmiy tadqiqotlar mavjud. Ayniqsa, resurs salohiyatini samarali boshqarish 
mexanizmlariga oid yondashuvlar MDH mamlakatlari olimlari — G. Bagiyev, A. N. Asaul, A. I. Dobrynin, Ye. S. 
Ivleva, T. S. Kravchenko, A. B. Dudareva, I. Yu. Okolnishnikova, V. Yu. Shevrov va boshqa tadqiqotchilarning 
ilmiy ishlarida keng yoritilgan.

Tadbirkorlik faoliyatini shakllantirish, rivojlantirish va unda resurslardan foydalanish muammolarini tizimli 
tahlil etish borasida I.Shumpeter, F.Xayek, P.Druker, A.Shapiro, A.Shulus, G.Kleiner kabi yetuk xorijiy olimlarning 
nazariy ishlari alohida o‘rin egallaydi. Shu bilan birga, mazkur yo‘nalishda O‘zbekiston olimlarining ham qator 
tadqiqotlari e’tiborga loyiqdir. Jumladan, A.V.Vahobov, A.T.Ibrohimov, A.Ortiqov, M.Q.Pardayev, A.X.Shoalimov, 
Sh.A.Tojiboyeva, I.T.Abdukarimov, A.A.Abdiyev, E.X.Maxmudov, V.V.Ergashboyev, E.A.Akromov, 
B.K.G‘oyibnazarov va N.A.Akromova tomonidan olib borilgan ilmiy izlanishlarda moddiy resurslarning mazmun-
mohiyati, ularning guruhlanishi, baholanishi, boshqaruvi va tahlili kabi jihatlar chuqur yoritilgan.

T A D Q I Q O T  M E T O D O L O G I YA S I
 Tadqiqot jarayonida soha olimlarining tadbirkorlik faoliyatida foydalaniladigan resurs salohiyati va uni 

baholash tushunchasiga bo‘lgan yondashuvlari o‘rganildi. O‘rganilgan ma’lumotlar asosida kuzatish, mantiqiy 
yondashuv va umumlashtirish usullaridan foydalanildi.

T A H L I L  V A  N A T I J A L A R
Yuqorida ta’kidlab o‘tganimizdek, mamlakatda tadbirkorlikni rivojlantirish yo‘lida dolzarb masalalardan 

biri — bu resurs salohiyatidan foydalanish samaradorligining nisbatan past darajasidir. Biroq, ushbu masala, 
ayni paytda, tadbirkorlik subyektlari faoliyatini barqaror rivojlantirishga qaratilgan strategik yondashuvlarni 
ishlab chiqish uchun muhim zamin hisoblanadi. Shu bois, resurs salohiyatidan foydalanish samaradorligini 
oshirishning asosiy yo‘llarini aniqlashdan avval, ushbu ilmiy tushuncha bilan bog‘liq darajalar va unga nisbatan 
qo‘llaniladigan nazariy yondashuvlarni chuqur ko‘rib chiqish zarurati tug‘iladi.

Mazmun jihatidan tadbirkorlikning resurs salohiyati odatda ikki asosiy darajada — makro va mikro darajada 
tahlil qilinadi. Makroiqtisodiy nuqtai nazardan qaralganda, resurs salohiyati — bu biznes tuzilmalari ixtiyorida 
bo‘lgan, ichki va tashqi muhit omillari ta’sirida ularning rivojlanish imkoniyatlarini belgilovchi resurslar majmui 
sifatida namoyon bo‘ladi. Mikrodarajada esa resurs salohiyati — bu tadbirkorlik subyektining uzoq muddatli 
istiqbolda strategik barqarorlikka erishishiga xizmat qiluvchi zarur resurslar to‘plami bilan tavsiflanadi.

Ilmiy adabiyotlarda resurs salohiyatiga nisbatan bir nechta nazariy yondashuvlar shakllangan. Ulardan 
biri xo‘jalik yurituvchi subyektlar o‘rtasidagi ishlab chiqarish va iqtisodiy munosabatlar tizimi orqali resurs 
salohiyatini tavsiflaydi. Bu yondashuv doirasida iqtisodiy potentsial har bir ijtimoiy-iqtisodiy tizimga xos bo‘lgan 
ishlab chiqarish munosabatlari bilan uzviy bog‘liq holda ko‘rib chiqiladi. Bunda ishchi kuchi, menejment va 
iqtisodiyot tarmoqlari o‘rtasida mavjud bo‘lgan moddiy va nomoddiy ne’matlarni yaratishdagi kooperatsiya 
darajasi asosiy mezon sifatida namoyon bo‘ladi.

Ikkinchi yondashuvga ko‘ra, resurs salohiyati — bu xo‘jalik yurituvchi subyektning muayyan maqsadlarga 
erishishi yoki aniq masalalarni hal qilishi uchun foydalanilishi mumkin bo‘lgan resurslar, zaxiralar va manbalar 
tizimi bo‘lib, ularning uzoq muddatli ishlash qobiliyatini ta’minlovchi imkoniyatlar sifatida talqin etiladi. Ushbu 
yondashuv resurs salohiyatining kompleks tabiatini — ya’ni mavjud resurslar to‘plamining tarkibiy-element 
jihatidan shakllanishi va ularning foydalanish samaradorligini ta’minlovchi natijaviy komponenti bilan tavsiflaydi.

“Resurs salohiyati” tushunchasining nazariy mazmunini aniqlash jarayonida avvalo “resurslar” atamasi 
bo‘yicha ilmiy pozitsiyani aniqlab olish muhimdir. Umuman olganda, iqtisodiy resurslar — bu ishlab chiqarish 
jarayoniga jalb etilishi mumkin bo‘lgan texnologik, moddiy-texnikaviy, tabiiy, ijtimoiy va boshqa omillar 
majmuasidir. Ular bevosita yoki bilvosita iqtisodiy faoliyat samaradorligini ta’minlash orqali jamoatchilik 
ehtiyojlarini qondirishga xizmat qiladi.

Shu nuqtai nazardan qaralganda, iqtisodiy tizimda mavjud barcha turdagi resurslarning muhim xususiyati 
— ularning miqdoriy va sifat jihatdan chegaralanganligidir. Shu sababli, resurs salohiyatini tahlil qilishda ushbu 
resurslar majmuasining tarkibi, ulardan foydalanish darajasi va istiqboli alohida o‘rganilishi lozim.

Tadbirkorlik subyektlari resurs salohiyatidan to‘liq va samarali foydalanishni ta’minlash orqali nafaqat o‘z 
faoliyatining barqarorligini, balki iqtisodiy tizimning strategik rivojlanishini ham ta’minlay oladi. Mazkur ilmiy 
tushuncha asosida shakllangan yondashuvlar ushbu masalaning nazariy-analitik poydevorini belgilaydi hamda 
amaliy tavsiyalar ishlab chiqishda metodologik asos bo‘lib xizmat qiladi (1-jadval).

1-jadval. Korxonaning resurs salohiyatini baholashning asosiy nazariy yondashuvlari
Korxonaning 

resurs salohiyatini 
baholashga asosiy 

nazariy yondashuvlar

Korxonaning resurs 
salohiyatini baholash shakli va 

uning qisqacha tavsifi
Usulning afzalliklari Usulning kamchiliklari

Sifat yondashuvi

Korxonaning resurs salohiyatining 
asosiy tarkibiy qismlarini sifat 
jihatidan tahlil qilish. Ekspert 
baholash usuli yordamida amalga 
oshiriladi.

Ushbu usul miqdoriy 
hisoblash usullarini qo‘llash 
mumkin bo‘lmaganda yoki 
ba’zi sifat ko‘rsatkichlarining 
ta’sirini hisobga olish zarur 
bo‘lganda qo‘llaniladi.

Buxgalteriya hisobida
korxona resurs 
salohiyati tarkibidagi 
sifat o‘zgarishlarini 
ko‘rsatadigan 
imkoniyat yo‘q. 

Miqdoriy yondashuv

Ishlab chiqarish jarayonida 
foydalanilgan resurslar miqdori 
aniqlanadi. Korxona resurslaridan 
foydalanish miqdori va darajasini 
aniqlash uchun ko‘rsatkichlar 
tizimi qo‘llaniladi.

Korxonaning resurs salohiyati 
to‘g‘risida miqdoriy tasavvurga 
ega bo‘lish, shuningdek, 
ma’lum bir korxonaning ta’sir 
darajasini aniqlash imkonini 
beradi.
Resurs salohiyatining umumiy 
qiymatining tarkibiy qismi.

Tashkilotning 
resurs salohiyatini 
baholashning aniqlik 
darajasi.

Umuman olganda, xo‘jalik yurituvchi subyektning resurs salohiyati deganda, mavjud iqtisodiy resurslardan 
samarali va oqilona foydalanish orqali belgilangan funktsional biznes vazifalarini yuqori darajada amalga 
oshirish qobiliyati tushuniladi. Mazkur salohiyat nafaqat subyektning hozirgi faoliyat samaradorligini, balki uning 
strategik rivojlanish istiqbollarini ham belgilab beradi.

Tadbirkorlik tuzilmasining resurs salohiyati mohiyatan tashqi va ichki muhitda yuzaga keladigan xavf-
xatarlar sharoitida barqaror rivojlanishni ta’minlay oladigan turli xil firma resurslari — inson, moliyaviy, texnologik, 
axborot va boshqa zarur omillar majmuasi sifatida talqin etiladi. Bu resurslar kompleks holda faoliyat yurituvchi 
subyektning iqtisodiy mustahkamligini saqlab qolish va uning raqobatbardoshligini oshirishga xizmat qiladi.

O‘tkazilgan ilmiy tadqiqotlar natijasida resurs salohiyatining nazariy mohiyatini ochib berishga qaratilgan 
bir qator yondashuvlar tizimlashtirildi. Ushbu yondashuvlar asosida tadbirkorlik tuzilmasining resurs salohiyatini 
baholash va tavsiflashga imkon beruvchi quyidagi tasnif ishlab chiqildi. Bunda resurslar nafaqat mavjud 
imkoniyatlar sifatida, balki ularning bir-biriga ta’siri va o‘zaro bog‘liqligi asosida qaraladi.

Korxonaning resurs salohiyati — bu uning ixtiyoridagi barcha resurslar majmuasi va ularni belgilangan 
maqsadlar sari yo‘naltirish imkoniyatlarining uyg‘unlashgan tizimidir. Resurs salohiyatining samarali boshqaruvi 
esa resurslar o‘rtasidagi muvozanat, ularning sifat jihatlari, moslashuvchanligi va boshqaruv mexanizmlarining 
darajasiga bevosita bog‘liqdir.

Masalan, mehnat resurslaridan foydalanish samaradorligi ularning malaka darajasi, bilim va ko‘nikmalari 
bilan bir qatorda, rahbarlikning sifatli qarorlar qabul qilishi va resurslarni boshqarishdagi kompetensiyalari bilan 
chambarchas bog‘liqdir. Ayni vaqtda bu omillar korxonaning ichki muhitini barqarorlashtiradi va tashqi raqobat 
bosimiga bardosh berish imkoniyatini kuchaytiradi.

Shu bois, resurs salohiyatini kompleks boshqarish — bu faqatgina mavjud imkoniyatlardan foydalanish 
emas, balki ularni sinergik tarzda uyg‘unlashtirish orqali korxonaning raqobatbardoshligini oshirish va barqaror 
rivojlanishni ta’minlashga xizmat qiluvchi strategik jarayon hisoblanadi (2-jadval).

2-jadval. Tadbirkorlik tuzilmasi resurs salohiyatining tasnifi

Tasniflash belgilari Tarkibi

Resurs turlari bo‘yicha

Tabiiy resurslar Yer, suv, o‘rmon, mineral, energiya va boshqalar.

Moddiy resurslar Asosiy ishlab chiqarish vositalari, xom ashyo, materiallar, yoqilg‘i, 
energiya.

Mehnat resurslari Xodimlarning malakasi, tajribasi, soni va boshqa xususiyatlari.

Moliyaviy resurslar Xususiy kapital, qarz, foyda.

Axborot resurslari Ma’lumotlar, bilim, texnologiya.

Infratuzilma salohiyati Transport, energetika, aloqa, suv ta’minoti, ijtimoiy 

Intellektual salohiyat (bilim, ko‘nikma, malaka, 
qobiliyat)

Individual intellektual salohiyat, ijtimoiy intellektual salohiyat, 
korxona intellektual salohiyati, davlatning ietellektual salohiyati 

Funktsional maqsad bo‘yicha

Ishlab chiqarish salohiyati Korxonaning mahsulot yoki xizmatlar ishlab chiqarish qobiliyati

Iqtisodiy salohiyat Korxonaning moliyaviy imkoniyatlari

Innovatsion salohiyat Korxonaning yangi texnologiyalarni ishlab chiqish va joriy etish 
qobiliyati

Bozor salohiyati Kompaniyaning o‘z mahsulotlarini bozorda sotish qobiliyati

Boshqaruv salohiyati Korxonada boshqaruv tizimining samaradorligi

Foydalanish darajasi bo‘yicha

Haqiqiy salohiyat Kompaniya hozirda foydalanayotgan resurslar.

Samarali foydalanish darajasi bo‘yicha Yuqori samaradorlik darajasi. O‘rtacha samaradorlik darajasi. Past 
samaradorlik darajasi.

Tashkilotning barqarorligini ta’minlash darajasi 
bo‘yicha Strategik salohiyat. Taktik salohiyat

Qayta tiklanadigan xususiyati bo‘yicha

Tiklanadigan resurslar Tabiiy qayta tiklanishi mumkin bo‘lgan resurslar (masalan, o‘rmon 
resurslari).

Tiklanmaydigan resurslar Qayta tiklab bo‘lmaydigan resurslar (masalan, mineral resurslar).

Boshqa belgilar

Resurslarni geografik joylashuvi Resurslarning mavjudligi va uzoqligi hisobga olinadi

Ichki va tashqi resurslar Korxona uchun resurslar manbalarini belgilaydi

Raqobat salohiyati Korxonaning bozorda raqobatlasha olish qobiliyati

Iqtisodiy tizimning iyerarxik darajasi Mikro darajadagi, mezo darajadagi, makro darajadagi, mega 
darajasidagi resurs salohiyati

Resurs salohiyatining ishlab chiqilgan tasnifi tadbirkorlik tuzilmasining tarkibiy qismlarini tizimli va sifatli 
tahlil qilish imkonini beradi. Mazkur tasnif doirasida, ayniqsa, tadbirkorlik subyektining intellektual resurslari 
bilan uzviy bog‘liq bo‘lgan innovatsion salohiyat alohida e’tiborga loyiqdir. Intellektual resurslar — bu ilmiy 
ishlanmalar, texnologik yangiliklar, xodimlarning bilim va ko‘nikmalari hamda ilmiy-texnikaviy taraqqiyot 
mahsullari bo‘lib, ular tadbirkorlik tuzilmasining innovatsion imkoniyatlarini shakllantirishda muhim rol o‘ynaydi.

Shu nuqtai nazardan, intellektual salohiyatni rivojlantirish nafaqat alohida subyektlar va tashkilotlar, balki 
jamiyat taraqqiyotining umumiy muvaffaqiyat omili sifatida e’tirof etiladi. Bunday salohiyatning mavjudligi va 
uni samarali boshqarish innovatsion faoliyatning uzluksizligiga va raqobatbardoshlik darajasining oshishiga 
bevosita ta’sir ko‘rsatadi.

Biroq, o‘tkazilgan tadqiqotlar natijasida aniqlanishicha, tadbirkorlik subyektlarining resurs salohiyatidan 
foydalanish jarayonida bir qator tizimli muammolar mavjud. Jumladan, mavjud imkoniyatlarni aniqlash va 
ularni baholashdagi murakkabliklar, shuningdek, ushbu salohiyatni amaliyotga joriy etish uchun zarur bo‘lgan 
resurslar, bilim va ko‘nikmalarning yetarli emasligi kuzatilmoqda.

Tadbirkorlik salohiyatini aniqlash va baholashda uchraydigan asosiy muammolar quyidagilardan iborat:
Aniq mezon va baholash usullarining mavjud emasligi — o‘zgaruvchan iqtisodiy va tashkiliy sharoitlarda, 

ayniqsa biznesni tashkil etishning dastlabki bosqichlarida, tadbirkorlik salohiyatini aniqlash uchun qanday 
ko‘rsatkichlar va omillarni inobatga olish zarurligi bo‘yicha yagona yondashuv yo‘q. Bu esa baholash natijalarining 
aniqligi va amaliyligiga salbiy ta’sir ko‘rsatadi.

Baholashning subyektivligi — salohiyatni aniqlashda ekspertlar yoki mas’ul shaxslarning shaxsiy 
qarashlari, tajribasi va taxminlariga tayanilishi, natijalarning ishonchliligini pasaytiradi. Subyektiv yondashuv 
ob’ektiv qarorlar qabul qilish imkoniyatlarini cheklaydi.

Axborot yetishmasligi — tadbirkorlar, ularning tashabbuslari, mavjud resurslar va biznes rejalari haqidagi 
zarur ma’lumotlarni yig‘ish va tahlil qilish jarayoni ko‘p vaqt talab qiladi va iqtisodiy jihatdan qimmatga tushadi. 
Bu esa monitoring va baholash tizimining samaradorligiga to‘siq bo‘ladi.

Ushbu muammolarni bartaraf etish uchun quyidagi yo‘nalishlarda chora-tadbirlar ishlab chiqilishi lozim:
Ilmiy asoslangan va amaliyotga yaqin baholash yondashuvlarini yaratish orqali resurs salohiyatini aniqlash 

va modellashtirishning takomillashtirilgan uslublarini joriy etish;
Aniq mezon va indikatorlarga asoslangan universal baholash metodologiyasini ishlab chiqish, bunda soha, 

miqyos va hududga qarab moslashtirish imkoniyatlari mavjud bo‘lishi zarur;
Axborot infratuzilmasini takomillashtirish, shu jumladan elektron ma’lumotlar bazalari, tadbirkorlik 

monitoringi tizimlari va ochiq axborot manbalarini rivojlantirish orqali analitik salohiyatni mustahkamlash.
Mazkur yondashuvlar nafaqat resurs salohiyatining aniq va ishonchli baholanishini, balki tadbirkorlik 

subyektlarining raqobatbardoshligini oshirishga xizmat qiluvchi strategik qarorlar qabul qilinishini ham 
ta’minlaydi.

X U L O S A  V A  T A K L I F L A R
 Tadbirkorlik faoliyatining resurs salohiyatini to‘g‘ri boshqarish, tashkilotning uzoq muddatli rivojlanishini 

prognozlash, intellektual resurslardan samarali foydalanish, tashqi muhitdagi o‘zgarishlarga o‘z vaqtida 
moslashish va biznes maqsadlariga erishishda raqobatbardosh ustunliklarni shakllantirishga xizmat qiladi. 
Tashkilotning barqaror raqobatdosh afzalliklari uning resurs bazasi bilan ta’minlanish darajasi hamda bu 
resurslarning samarali boshqaruvi o‘rtasidagi murakkab o‘zaro ta’sir natijasida vujudga keladi.

Tadbirkorlik faoliyatining resurs salohiyatidan samarali foydalanishni ta’minlash uchun bir qator ustuvor 
yo‘nalishlarni taklif etish mumkin. Birinchidan, tadbirkorlik subyektlarining individual xususiyatlarini inobatga 
olgan holda resurs salohiyatini shakllantirish zarur. Bu salohiyat boshqa subyektlar tomonidan takrorlanishi 
qiyin bo‘lgan, noyob ustunliklarni ta’minlashi bilan ahamiyatlidir. Ikkinchidan, resurslardan maksimal darajada 
foydalanish uchun innovatsion strategiyalarni ishlab chiqish va amaliyotga joriy etish muhimdir. Bu orqali 
zamonaviy texnologiyalar va ilmiy yondashuvlar asosida resurslar samarali boshqariladi. Uchinchidan, 
intellektual resurslar va yangi bilimlarga asoslangan rivojlanish strategiyasi tatbiq etilishi lozim. Bu esa 
malaka va kompetensiyalarga asoslangan yangilanishga imkon beradi. To‘rtinchidan, mavjud salohiyatdan 
foydalanish samaradorligini baholash tizimini doimiy takomillashtirish talab etiladi. Buning uchun samaradorlik 
indikatorlari ishlab chiqilishi va ular asosida qarorlar qabul qilinishi zarur. Yuqoridagi yondashuvlar tadbirkorlik 
subyektlarining resurs salohiyatidan samarali foydalanish orqali ularning barqarorligi, raqobatbardoshligi va 
innovatsion rivojlanish salohiyatini kuchaytirishga xizmat qiladi.

